
Урокын темыже: «Чот мут» темым иктешлымаш урок

Урокын типше: шинчымашым пенгыдемдыше да иктешлыше урок (урок-путешествий)

Палаш тыршымашым вияндыше(познавательный)цель:

1. Чот мут нерген шинчымашым келгемдаш.

2. Чот мутын кучылталтме ойыртемжым рашемдаш.

3. Текст гыч тӱрлö шинчымашым налын керташ лиймым ончыктымаш.

4. Тунемме правилым палаш да практический пашаште чын кучылт мошташ туныкташ.

Ен-влак кокласе кылым вияндыше(коммуникативный) кыл

1. Йоча-влакын мут поянлыкшым ешараш

2. Шке шонымашым чын, раш каласен мошташ туныкташ

3. Йолташ дене ваш мутланен, пашам ышташ туныкташ

УУД: Личностный

- тунемме материал декейоча-влакын кумылыштым лукташ

- мутланымаште марий йылмын поянлыкшым кучылт мошташ туныкташ.

Регулятивный:

- тунемме лектышыш шуаш манын, ончылан цельым да задачым шындаш, урокышто пашам ыштымылан акым пуэн мошташ.

Урокышто кучылтмо материал: компьютер, проектор, учебник, индивидуальный картычке-влак, таблице.

Задаче-влак: 

образовательный: чот мут нерген шинчымашым пенгыдемдаш, налме шинчымашым иктешлаш

развивиающий (вияндыме): пален налаш тыршыме да шымлыме навыкым, шке шонымашым раш да чын каласен кертмым, шкевуя паша ыштымым вияндаш, правиллан энертен, пример-влакым кычалаш туныкташ;

воспитательный: шочмо йылмым утларак йöраташ кумыландаш, йыр улшо пӱртӱсым умылаш да йöраташ туныкташ.

1. Кумыландымаш

Мемнан таче марий йылме урок. Айста пашалан ямдылалтына. Киддам нöлталза(йоча-влакым паша деке кумыландымаш)

- пурла киддам нöлталза, кöн таче сай кумылжо;

- шола киддам нöлталза, кöн йолташыже уло;

- пурла киддам нöлталза, кö таче сайын пашам ыштынеже;

- шола киддам нöлталза, кö доска дене пашам ышташ шона;

- кок киддам нöлталза, кö мöнгысö пашам ыштен толын;

- ынде шинча дене чыла дене саламлалтса.

Уроклан чылан ямде улыда, тугеже, тӱналына веле.

Заданий «Кроссворд»(урокын темыжым рашемдымаш)

Мый тыланда кроссвордым ямдыленам, палем: те моткоч палаш йöратеда.

1. Лӱм мут лица, падеж да …вашталтеш. (числа)

2. У мутуым ышташ полшышо морфема.(суффикс)

3. Предложений мучаште шындалтше чарналтыш пале.(точко)

4. Шкет шогышо чот мут вашталтеш… дене.(падеж)

5. Мыняр? Йодышлан вашмутым пуышо чот мут.(шотлымо)

6. Действийым ончыктышо ойлымаш ужаш.(глагол)

7. Предложенийын ик главный членже.(сказуемый)

8. Ик семын йонгалтше да возалтше, но значенийышт дене тӱрлö мут-влак.(омоним)

9. Ваштарешла значениян мут-влак.(антоним)

10. Мут ышталтме йöн.(ушалтмаш)

Могай мут мемнан ойырымо корнышто лекте? ИКТЕШЛЫМАШ. Тугеже, ме урокышто мом ышташ тӱналына? Иктешлаш. А могай ойлымаш ужашым тунемын пытарышна? Чот мутым.

Урокнан темыже «Чот мутым иктешлымаш»


Могай цельым шындена? (чот мут нерген мом тунеммынам ушештараш, кучылталтмыжым да ойлымаш ужаш ойыртемжым иктешлаш, чот мут-влакым чын возаш да ойлаш, нуным предложенийыште муын мошташ).


А могай задачым шындена? Шонымашке шуашлан ме кузе пашам ыштышаш улына?(келшен, икте-весым колыштын, полшен, тыршен возен, марла чын ойлен)


Урокнан эпиграфше: «Ик уш сай, кокыт сайрак». Мыйын шонымаште, тиде калыкмут тачысе уроклан пеш келшен толеш. Молан? Урок мучаште каласеда.


Тачысе урокна ойыртемалтше. Ме тендан дене путешествийыш каена. А кушко? Чот мут тӱняшке. Путешествий куштылго огыл, веет ме тендан дене тыгай кугу тӱняшке каена, а компасше тендан ушакылда, шинчымашда, икте-весылан полшен моштымыда лийыт. 

Йоча-влак, лингвист-влак, корныш тарваныза.

Чот мутым шарналтыза, шинчымашдам ончыктыза.

Мемнам вуча ятыр паша,

Лач тудо сена, кö чот толаша. 

 - Келшеда мый денем?

Почына маршрутный листым, кöн пашаже, возен шындена. Тыгак возена числа да темым.

Коло визымше январь.

Классысе паша.

«Чот мут» темым иктешлымаш.


 Чылан ямде улыда? Тугеже поездыш шинчына веле. Но тушко шинчаш мо кӱлеш? Чын, билет. Ме кум вагонышто каена. Икымше вагонышто лийыт, кö телым шочын, кокымшо вагонышто – кö шошым шочын, кумшо вагонышто – кö шыжым да кенежым.

- Тый кунам шочынат? (Мый 30 сентябрьыште шочынам.)

Кажне вагоныш билет тӱрлö акан. Те кызыт предложенийым возен шындеда.

1 вагон – 50 тенге, 2 вагон – 55 тенге, 3 вагон – 48 тенге.

Мый билетым … тенгеш налынам.

Мыйын билетемын акше …

Мыйын билет… тенге шога.

Билетым нална, корныш тарванена. Внимание! Мемнан поездна Чот мут тӱняшке кая. Корнына кӱчык огыл, кажне станцийыште мемнам тӱрлö заданий вуча. Корныда пиалан лийже. Тыгак кажне заданий деч вара шканда оценкым шындеда, шкендан пашадам акледа.

1 станций «Чын-чын огыл». Мый тыланда умылымаш-влакым лудам, те возеда, тиде чын але чын огыл.

1. Чот мут – предметын мыняр улмыжым, радам вержым да числам ончыктышо ойлымаш ужаш. (чын)

2. Чот мутын йодышыжо могай? кусо? кунамсе? (чын огыл)

3. Чот мут предложенийыште дополнений да подлежащий гына лийын кертеш.(чын огыл)

4. Лӱм мут ончылно шогышо чот мут ок вашталт. (чын)

5. Радам чот мут мынярымше? Йодышлан вашмутым пуа. (чын)

6. Чот мут лица, числа, падеж дене вашталтеш. (чын огыл)

7. Шӱдö дене лийше чот мут пырля возалтеш. (чын)

8. Составной чот мут икте деч шукырак чот мутым пырля каласыме дене ышталтеш.(чын)

Шкендам вигак аклыза. Кö йонылышым ыштен огыл – «5», 1-2 йонылыш – «4», 3 деч шуко – «3».

2 станций «Член дене лончыло». Что мутын предложенийыште могай членжым пален налаш.

Кумыт да визыт – кандаше.

Мый кудымшо классыште тунемам.

Чавайн тӱжем кандашшӱдö кандашле кандашымше ийыште шочын.

Могай иктешлымашым ышташ лиеш?( чот мут тӱрлö член лиеш)

3 станций «Лексический». Пашам тӱшкан ыштена.

 1 вагон (ТЕЛЕ) – «Чот мутым ешаре». Чот мут чӱчкыдын фразеологизмлаште кучылталтеш. Мый тыланда чот мутан кӱэмалтше ойсавыртыш-влакым ямдыленам. Тыланда заданий: келшыше чот мутым шындаш, мом ончыкта, умылтараш.

1. Шкемын ... парня гай палем. (вич) - сайын

2. Йогылан арняште ...кугарня. (шым) – шонымыжо вашталтеш.

3. Шымытын ... огыт вучо.(иктым) – кунам пашам тӱналыт, вараш кодшым огыт вучо.

4. … мут дене. (ик)- кӱчыкын

5. …пырдыж коклаште(ныл) – лекде, ик верыште

6. …мераным покташ (кок) – кок пашам иканаште ышташ

2 вагон (ШОШО) – «Туштышто - чот мут». Мый тыланда туштым туштенам, тыланда вашмутым муаш. Тӱшка дене пашам ыштена.

· Ик пундыш кок рожан (нер). 

· Ик мундыра шым рожан (вуй). 

· Иктым урат, латкококытым луктыт(паренге). 

· Ик коля кок почан(йыдал). 

· Ик кÿтÿчö тÿжем шорыкым кÿта( тылзе ден шÿдыр-влак). 

· Имне огыл, лу имньым алмашта (трактор). 

· Эрдене ныл йолан, кечывалым кок йолан, кастене кум йолан.(ен)

· Ныл пылышан, пунжым шотлен от пытаре.(кӱпчык)

3 вагон (КЕНЕЖ, ШЫЖЕ) – «Умбакыже шуйыза». Калыкмутым умбакыже шуяш.  

· Ик уш сай,  ……………………………(кокыт сайрак)
· Шым гана висе – ……………………(ик гана пӱч)
· Шÿдö тенгет ынже лий, …………(шӱдö йолташет лийже)
· Кок мераным поктет гын,............(иктыжымат поктен от шу)
· Чапле паша .....................................(кок ӱмырым ила)
Ой, светофор деке толын шуна. 

4 станций «Светофор» модыш. Светофорышто мыняр тӱс?(3 – йошкарге, нарынче, ужарге). Мый тыланда предложений-влакым лудам, тыланда чот мутым муаш, светофорын тӱсшö дене келшышын карточкым нöлталаш. 

1 вагон – йошкарге – шотлымо чот мут

2 вагон – нарынче – радам чот мут

3 вагон – ужарге – дробан чот мут.


 Марий Эл Республик шке шочмо кечыжым нылымше ноябрыште палемда. Тудо кум ий гыч шӱдö ияш лӱмгечыжым палемда. Республикын территорийже коло кум тичмашат ныл луымшо тӱжем квадратный километр. Упшер школыштына шӱдö кумло ныл тунемше. Ик кумшо ужаш сайын тунемеш. Ныл отличникна уло. Кумшо чырыкыште мый тыршен тунемаш тӱналам. Шкетан 1898 ийыште шочын. 

Шканда оценкым шындаш ида мондо. Чыла чын – «5», 1-2 йонылыш – «4», 3 деч шуко – «3». 

5 станций «Кö диктор лийнеже?» Путешествий годым йокрокланаш огыл манын, айста модына. Кö вашке, йонылыш деч посна писылудыш-влакым (скороговоркым) каласа. Тыштат чот мут-влак вашлиялтыт. 

Тидлан мый  конкурсым увертарынем. Но тале диктор лияш шуко ямдылалтман. Таче ме вашке гына писылудыш-влакым ойлаш тунемына. 

Ик поп, кок поп. Шӱшерыште шым шем шер, шым ош шер.(Кö каласен ончынеже?) Чылан ончышда. Тугеже, диктор лийына. Тендан ончылно текст-влак кият. Но тектсым лудаш каньыле огыл, веет чот мут-влакым мый цифр дене возенам. Йонылыш деч посна тыршен нуным лудман. Кö ончынеже?

Текст №1  Марий Эл (ШОШО)

Мемнан шочмо-кушмо верна – Марий Эл. Тудо Россий Федерацийын ик изи ужашыже. Мланде кугытшо дене 23,4 (коло кум тичмашат ныл луымшо) тÿжем квадратный километрым айла. Республикна Киров да Угарман область, Чуваш да Татарстан республик-влак дене чекла. Марий Элыште ныл ола, латныл район, 19 посёлко, тÿжем утла ял уло. 

Марий кундем вÿдлан поян. Чылаже 476 энер ден изенерым палемдат. Эн кугу энерлан Юл шотлалтеш. Марий мланде мучко тудо 155 менгым шуйна. Эн кужу – Изи Какшан. Тудо 219 менгым шуйна. Мемнан кундемыште 689 кугу да изи ер уло. Энер ден ерлаште 40 наре тÿрлö кол ила. 

Республикна шочмо кечыжым 4-ше ноябрьыште палемда. 

Текст №2  Команмелна (КЕНЕЖ, ШЫЖЕ)

Эн ончыч 3 тÿрлö руашым ямдылыман. Кÿшыл ком руашлан 150 грамм шÿльö ложаш да 250 грамм ÿмбал кÿлеш. Покшел ком руашлан 50 грамм шÿльö ложаш, 100 грамм ÿмбал да 150 грамм кÿчымö торык але кефир кÿлеш. Ӱлыл ком руашлан 300 грамм шыдан ложаш да 3-4 муно кÿлыт. 

      Мелнам кÿэштме деч 8 шагат ончыч кÿшыл ком руашым ямдылыза: шÿльö ложашым ÿмбал дене лугыза да шокшырак верышке шындыза. Вара ÿлыл да покшел ком руашым ыштыза. Мелнам кÿэшташ ÿлыл ком дене тÿналза. Вара покшел ком руашым шÿрыза да конгаш чыкыза. Пытартышлаш кокымшо ком ÿмбалан кÿшыл ком руашым пыштыза до угыч кÿэштса. 

       Ямде мелнам ÿй дене шÿрыза. Перкан лийже.

Текст №3 Мут поянлык (ТЕЛЕ)


 Кажне енын шкенжын лексиконжо, але мут поянлыкше. А мыняр мут кӱлеш айдемылан икте-весе дене мутланаш? Кузе те шонеда? Ик онай факт дене палдарем. Школым пытарыше выпускник чылаже 4-5 тӱжем руш мутым кучылтеш, марлаже эшеат шагал: иктаж 2 -2,5 тӱжем, современный образованный, але тунемше ен – 10-30 тӱжем мутым. А кумдан палыме поэт А.С.Пушкин шке произведенийлаштыже 21 тӱжем мутым кучылтын. Лу томан марий мутерыште 40 991 мут, Ожеговын мутерыштыже – 73 тӱжем, а 17 томан Совеменный руш йылме мутерыште – 120 тӱжем.

Чынжымак, чот мутан текстым лудаш куштылго огыл. Но ме тендан дене умбакыже чотым марла ойлаш тÿналына гын, мыланна тыгай текстым лудаш каньылырак лиеш.

- Кöм ме эн сай дикторлан шотлена?( вашмут)
Нойышда, изиш каналтена.

Марий физкультминутко.

Кидым кÿшкö нöлтена,

Кидым ÿлык волтена.

Тышке - тушко лÿнгена,

Вуйым ончык савена.

Икыт, кокыт - тавена,

Эркын верыш шинчына.

6 станций «Йонылышым тöрлыза». Кудалме годым тыге лиеш: иктаж-мо шалана, ирла, тудым тöрлаташ кӱлеш. А ме тендан дене мутышто йонылыш-влакым тöрлена.

Вичле, кум шӱдö, тӱжöм, миллион, ныле, кумымшо, нилыт, луо, куд шымыше, вич йоча-влак, индешӱдö рвезе, шымлу. 

7 станций «Диалогым чоно».

Кызыт ме пар дене пашам ыштена. Кутырымына годым ме чӱчкыдын чот мутым кучылтына. Тыланда, чот мутым кучылтын, «Кевытыште» диалогым чонаш. (Мутлан: ик батоным, 300 грамм колбасам, кум кило ложашым, 120 тенге)

8 станций «Ойлымашым чоно»

Шке нерген изи ойлымашым возаш, ... олмеш чот мутым пурташ.

    Мыйын лÿмем ____________. Мыланем...................ий. Мыйын шочмо кечем.................................................... Мый...................классыште тунемам. Мемнан классыште ...............ÿдыр да .......................................рвезе. Таче мемнан ................урок. Кызыт..................урок кая. Пытартыш урок .................шагатат  ..........минутышто пыта. Урок деч вара мый .......................шагатлан мöнгö каем.  Урокым ышташ .................шагатлан шинчам. ........... , а   .................малаш возам.
9 станций «Тидым палаш онай». Ме шагал огыл кудална. Кызыт ме кужытым мо дене висена? (километр, метр дене). А ожно кузе висеныт, паледа? А марий-влак7 (шеч – 18 см., кынер – 48 см., ошкыл – 71 см., шӱльö (сажень– размах руки)  - 1,76 см., сап – 9,1 см., уштыш9расстояние слышимого голоса) – 1 км. 

10 станций «Лÿмыштö – чот мут». Корнышто мый книгам лудаш пеш йöратем. А те? Таче корныш тӱрлö книгам налынам, лӱмыштышт чот мут вашлиялтеш. (Книга-влакым ончыкташ)

«... кролик» Н.Ильяков

«... ялыште» К.Беляев

«... ...шоя»

«... йолташ» (йомак)

«... ... подкинде» М.Шкетан

« ...полмезе» Б.Данилов

11 станций «Шымлымаш паша». Чот мутым тунем пытарымеке, ме классыште изирак шымлымаш пашам эртарышна. 13 тунемше куд йодышлан вашмутым пуэн. Вашмут тыгай лийын.

1. Чот мутым тунемаш неле ыле мо? (да – 6 ен, уке – 7 ен)
2. Чот мутым тый марла чӱчкыдын ойлет мо?( да - 3 ен, уке – 10)
3. Могай чот мутым возаш неле? (13 ен – составной)
4. Могай чот мутым каласаш неле? (составной – 8 ен, дробан – 6 ен)
5. У мутер почеш кузе возалтеш: шымле але шымлу? (шымле – 13 ен)
6. Умбакыже чот мутым тунемаш кӱлеш мо?

12 станций «Чот мут шылын». Тыгай кужу корным толна, нигöм ышна йомдаре? А вот мемнан мутлашке цифр-влак пурен шинчыныт. Айста ме тендан дене мут-влакым палена. 

2а, 2ыраш, 3а, 3ыл, 3алаш, 6о, 6алаш, 7а, 7лаш, о7шӱлыш. 

13 станций «Висвис» (иктешлымаш)

Поезд гыч волен шумеке, калыкым вашлийыт пеледыш аршаш дене. Мемнамат пеледыш вашлиеш, но туло тыланда заданийым ямдылен. Кажне пеледыш лепестокышто йодыш, тыланда вашмутым пуаш. 

1. Могай ойлымаш ужашым чот мут маныт?

2. Чот мутын йодышыжо.

3. Шке значенийже дене чот мут могай лиеш?

4. Чот мут кузе вашталтеш?

5. Могай чот мут составной маналтеш?

6. Чот мут пелен лӱм мут могай числаште шога?

7. Сложный чот мутлан примерым кондаш.

3.Иктешлымаш.  Поездна эркын шке верышкыже шуэш. Йоча-влак, урок мучаште иктым каласынем: чот мут тӱня моткоч онай! Илышыште ме чӱчкыдын числам вашлийына, нуно чыла вере вашлиялтыт, (газет, журнал, телевидений да т.м.) кажне урокым числа гыч возаш тӱналына. Ме урокышто ятыр пашам ыштышна, но тиде ик изи ужаш гына. Мый ӱшанем, тиде урок тендам умбакыже чот мут нерген пален налаш кумыланда, а можыч, марий йылмым шымлаш шонымашда лектеш. 

Уронам ме могай эпиграф дене тӱнална? («Ик уш сай, кокыт – сайрак»). Молан калык тыге ойла? (чыла пашам ышташ куштылгырак, кунам йолташ дене але тӱшкан ыштет).

Рефлексий. 

- урок гыч мом ум пален налда?

- урокышто могай у кӱкшытыш шуында?

- мо тыланда келшыш, мо ыш келше?

Мöнгысö паша

1. Сочинений «Чот мут йомын…»

2. Стр.83, 1-ше паша.

Оценкым шындымаш.

